
Tang’rnisqaq nukallpiaq pisurtaallria taquka’anek  
ingrit akulitni. Angutruaq cucunait’sqaq  

pisurtaallria isuwiinek imarmi.

Mal’uk nukallpiak  
etaallriik ciqlluami, yakgwani.

C A



L ^

Mal’ugnek cingkii, qayaraurluku, 
“Awa maken, qa’i-cali taiyuten maa’ut?” 

Pinga’iwagni cingkii, Qateryuk angqiarlluku. 

Allriluq erneq, nukallpiak angit’llriik pisuryakacamek.  
Taumi-llu Qateryuk mit’llria Tang’rnisqam canianun.  

Tang’rnisqam pingaken'illkii Qateryuk.

Erneq tamiin angitaallriik pisuryakacamek.  
Ciqlluaq p'rirtengia’allria tekicamek.  

Neq’rkangq’rllriik, cali pikiyutaq nutaasqaq ell’uni. 

Taumi-llu Qateryuk agellria Angutruamen.  
Angutruaq ugaullria, cali pingaklluku. Atakuu, Angutruaq  

negtalillria, neregkwarluku Qateryuk.

Angutruaq it'llria ciqlluamen. Tang’rkii Qateryum amia  
natermi, taumi teglegkii. Arnaq cimikaunilnguq qateryut’stun 
awa’i. Kesiin, arnaq, Angutruaq-llu pingakut’llriik. Angutruam 

kasuskii. Erneq tamiin arnam wiini pikiyutalirluku, keniyulluku. 

Allriluq erneq, Angutruaq tang’ryukii kina ciqlluani et’a.  
Angutruaq yaamam tunuani nuyamaluni. Taumi tang’rkii  

kina iluani! Arnaq cucunasqaq ciqlluami et’llria!  
Taugum atkua qat’sqanek culugnek canamallria.

Tang’rnisqam niu'ulluku, 
“Agningaituten natmen, nuliqsa’uciqamken.”

Taumi-llu Qateryum tang’rkii amini!  
Arnam nukallpiaq cingkii, niuglluni, 

“Tawa-ruq, nuliqsa'uningaitaarpenga!” 

Tang’rnisqam ciknaqlluku. Unugmi, Tang’rnisqam tuquskii 
Angutruaq. Taumi-llu Tang’rnisqam arnaq niu'ulluku, 

“Kasucuwamken.” Arnam niu'ulluku, 
“Maa’ut taillrianga kasucaturluten,  

kesiin angqiarkugnga. Kasutningaitamken!”

Taumi-llu qateryum amini ugcuulluku pingayunek. 
Allriluq, mal’uk, pingayun, taumi all'uku. Tengllria 
ciqlluamek. Tang’rnisqaq nukallpiaq kiimi awa’i. 

Kinguani nuliituq, angayuwinani.

